
Rudra VibhUti Stotram

ருத்³ரவிபூ⁴திஸ்தோத்ரம்

நம: ஶிவாய ருத்³ராய கத்³ருத்³ராய ப்ரசேதஸே ।
மீடு⁴ஷ்டமாய ஸர்வாய ஶிபிவிஷ்டாயரம்ஹஸே ॥ 1॥
நமஸ்தே காலகாலாய நமஸ்தே ருத்³ர மந்யவே ।
நம: ஶிவாய ருத்³ராய ஶங்கராய ஶிவாய தே ॥ 2॥
உக்³ரோऽஸிஸர்வபூ⁴தாநாம் நியந்தாஸி ஶிவோऽஸி ந: ।
நம: ஶிவாய ஶர்வாய ஶங்கராயார்திஹாரிணே ॥ 3॥
க்³ரஹாதி⁴பத்யே ப⁴க³வாநப்⁴யஷிஞ்சத்³தி³வாகரம் ।
வ்ரு’க்ஷாணாம் ஓஷதீ⁴நாம் ச ஸோமம் ப்³ரஹ்மா ப்ரஜாபதி:॥ 4॥
அபாம் ச வருணம் தே³வம் த⁴நாநாம் யக்ஷபுங்க³வம் ।
ஆதி³த்யாநாம் ததா² விஷ்ணும் வஸூநாம் பாவகம் ததா²॥ 5॥
ப்ரஜாபதீநாம் த³க்ஷம் ச மருதாம் ஶக்ரமேவ ச ।
தை³த்யாநாம் தா³நவாநாம் ச ப்ரஹ்லாத³ம் தை³த்யபுங்க³வம் ॥ 6॥
த⁴ர்மம் பித்ரூ’ணாமதி⁴பம் நிர்ரு’திம் பிஶிதாஸிநாம் ।
ருத்³ரம் பஶூநாம் பூ⁴தாநாம் நந்தீ³நாம் க³ணநாயகம் ॥ 7॥
வீராணாம் விரப⁴த்³ரம் ச பிஶாசாநாம் ப⁴யங்கரம் ।
மாத்ரூ’ணாம் சைவ சாமுண்டா³ம் ஸர்வதே³வநமஸ்க்ரு’தாம் ॥ 8॥
ருத்³ராணாம் தே³வதே³வேஶம் நீலலோஹிதமீஶ்வரம் ।
விக்⁴நாநாம் வ்யோமஜம் தே³வம் க³ஜாஸ்யம் து விநாயகம் ॥ 9॥
ஸ்த்ரீணாம் தே³வீம் உமாதே³வீம் வசஸாம் ச ஸரஸ்வதீம் ।
விஷ்ணும் மாயாவிநாம் சைவ ஸ்வத்மாநாம் ஜக³தாம் ததா²॥ 10॥
ஹிமவந்தம் கி³ரீணாம் து நதீ³நாம் சைவ ஜாஹ்நவீம் ।
ஸமுத்³ராணாம் ச ஸர்வேஷாமதி⁴பம் பயஸாம் நிதி⁴ம் ॥ 11॥
வ்ரு’க்ஷாணாம் சைவ சாஶ்வத்த²ம் ப்லக்ஷம் ச ப்ரபிதாமஹ:॥ 12॥

க³ந்த⁴ர்வவித்³யாத⁴ரகிந்நராணாமீஶம் புநாஶ்சித்ரரத²ம் சகார ।
நாகா³தி⁴பம் வாஸுகிமுக்³ரவீர்யம் ஸர்பாதி⁴பம் தக்ஷகமுக்³ரவீர்யம் ॥ 13॥
தி³க்³வாரணாநாமதி⁴பம் சகார க³ஜேந்த்³ரமைராவதமுக்³ரவீர்யம் ।
ஸுபர்ணமீஶம் பததாமதா²ஶ்வராஜாநாமுச்சை:²ஶ்ரவஸம் சகார ॥ 14॥
ஸிம்ஹம் ம்ரு’கா³ணாம் வ்ரு’ஷப⁴ம் கா³வாம் ச ம்ரு’கா³தி⁴பாநாம் ஶரப⁴ம் சகார ।
ஸேநாதி⁴பாநாம் கு³ஹமப்ரமேயம் ஶ்ருதீஸ்ம்ரு’தீநாம் லகுலீஶமீஶம் ॥ 15॥
அப்⁴யஷிஞ்சத்ஸுத⁴ர்மாணம் ததா² ஶங்கா²பத³ம் தி³ஶாம் ।
கேதுமந்தம் க்ரமேணைவ ஹேமரோமாணமேவ ச ॥ 16॥
ப்ரு’தி²வ்யாம் ப்ரு’து²மீஶாநம் ஸர்வேஷாம் து மஹேஶ்வரம் ।
சதுர்மூர்திஷு ஸர்வஜ்ஞம் ஶங்கரம் வ்ரு’ஷப⁴த்⁴வஜம் ॥ 17॥
இதி ருத்³ரவிபூ⁴திஸ்தோத்ரம் ஸம்பூர்ணம் ।

